
Als u gegevens uit deze bewerking gebruikt voor genealogische of historische doeleinden, dient een
verwijzing naar deze bewerking vermeld te worden. Bij gebruikmaking van gegevens uit deze
bewerking ten behoeve van publicaties, in welke vorm dan ook, moet een adequate bronvermelding
naar deze bewerking worden vermeld.

Wij Mees Gerijtsz., Cornelis Jansz., Dirck Jansz., Claes Willemsz., Willem Hugensz., Jacob Hugensz.
ende Dirck Bartoutsz. doen condt allen luijden dat wij upten negenden dach in september lestleden
gezeten hebben ter vierscare mit Ewout Jansz. stedehouder van Ghijsbrecht van Zwieten inde
scoutambocht van Zueterwoude ende Jan Harmansz. azinck dat dat quamen voirde voersz. vierscaer
Aelbrecht Huesschensz. als gemachticht van heer Willem van Boschuijsen ridder bailiu van Rijnlant
eijsscher ter eender ende mijn heer die commanduijer van Hairlem of zijne gemachtichde verweerder
ter andere zijden, hebbende onderling questie ende gescil angaende zekere thienden jairlicx vallende
in een polre gelegen inden ambochte van Zueterwoude voersz. groot wesende ontrent twehondert
ende vijf ende tzeventich morgen. Ende heeft de voirsz. Aelbrecht inden name als boven geseit dat
alle die tijenden jairlicx vallende inde voirsz. polre geheel ende al soude ijet vuijtgesondert alleen
toebehoeren de voern. heer Willem sonder ijemant anders actie oft toeseggen dair an te hebben. Dair
up heer Cornelis van T. des commandeurs tUtrecht die contrarie sustinerende dede bewisich dat hij
vander oirden wegen indie voersz. polre heeft zeker negentalen van lande, dair van hem die thienden
toebehoirden. Belijdende dat hij die thienden up sijn guede recht inden jaeren thien ende elff vande
lande voirsz. thuijs heeft doen me(.)nen ende ten derdenmale in dit tegenwoirdige jair van twaelf in
meninge sijnde die thienden vanden landen voirsz. te doen halen, heeft de voirsz. Bosschuijsen die
voirsz. thien rechtelicken doen antatsten mitten bode vanden ambocht voeren voirsz. ende mitten
scout aldair nae also dat partijen gegaen geweest an een buijerkenninge. Welke kenninge ten dage
als voren gecomen sijnde tot haren vtersten dage ende wij mitten voirsz. stedehouder ende azinck int
lange gezien ende gehoirt alle brieven ende besceijt dat elcx vanden partijen voirsz. tot deser materie
dienende wisten bij te brengen ende over te leggen. Ende alhoewel ons geblecken is geweest bij
zekere jairlicx vallende voir vrije thienden vercoft heeft die voern. heer Willem ende ons oick verthoent
is geweest dat die oirde van Sinte Johan bij de scole van Roome gep(...)ligeert sijn ende gegh(..)ns
dat alle die landen die de heeren vanden oirde voirsz. selver gebruijcken van allen thienden vrij sijn
ende op die ewige maledixie ende uter paeus ban een ijegelic te onderhouden geboden wert ende
tselve s(..)legie bijde keijser Frederijck geconfirmeert is hebben eendrachtelic tot versoucke van
beijde partijen up deser voldingher recht onse vonnesse vuijtgesproken ende gewesen ende hebben
dese kenninge gewonnen gegeven den voern. heer commanduer van des oirde (....... ) ende heer
Willem van Bosschuijsen verloren. Des toirconden ende also ick Ewout Jansz. noch oick wij zeven
buijeren inden ambochte voirsz. zelver ghenen zegel en gebruijcken, soe hebben wij eendrachtelic
gebeden Gijsbrecht van Zwieten onsen ambochts heer ende schout desen vonnisse over ons allen te
willen bezegelen, twelc ic Ghijsbrecht van Zwieten ambochts heer ende schout inden ambocht voirsz.
ter bede van alle die guede mannen voirscr. gedaen hebbe ende hebbe mijnen zegel up tspacum van
desen gedruct. Upten 19° dach in septembri anno 1500 ende twaelff.



